ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՌՈՂՋԱՊԱՀԱԿԱՆ ԵՎ ԱՇԽԱՏԱՆՔԻ  ՏԵՍՉԱԿԱՆ ՄԱՐՄՆԻ ԿՈՂՄԻՑ ԻՐԱԿԱՆԱՑՎՈՂ ՌԻՍԿԻ ՎՐԱ ՀԻՄՆՎԱԾ ՍՏՈՒԳՈՒՄՆԵՐԻ ՍՏՈՒԳԱԹԵՐԹԵՐԸ ՀԱՍՏԱՏԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1.  Կարգավորման ենթակա ոլորտի կամ խնդրի սահմանումը
«Պետական կառավարման համակարգի մարմինների մասին» օրենքի 4-րդ հոդվածի և «Հայաստանի Հանրապետությունում ստուգումների կազմակերպման և անցկացման մասին» օրենքի 3-րդ հոդվածի 1.1-ին մասի պահանջներից ելնելով՝ անհրաժեշտ է հաստատել Հայաստանի Հանրապետության առողջապահական և աշխատանքի տեսչական մարմնի կողմից իրականացվող առողջապահության, աշխատողների առողջության և անվտանգության ապահովման նկատմամբ վերահսկողության իրականացման ստուգաթերթերը: 

2. Առկա իրավիճակը 
«Պետական կառավարման համակարգի մարմինների մասին» Հայաստանի Հանրապետության օրենքի 4-րդ հոդվածի 2-րդ մասով նախատեսված են կառավարությանը ենթակա մարմինները, որոնց թվում են նաև ՀՀ օրենքի համաձայն ստուգում իրականացնող տեսչական մարմինները՝ այդ թվում Առողջապահական և աշխատանքի տեսչական մարմինը: «Հայաստանի Հանրապետությունում ստուգումների կազմակերպման և անցկացման մասին» օրենքի 3-րդ հոդվածի 1.1-ին մասի  համաձայն՝ բոլոր ստուգումները, բացառությամբ ՏՄՊՊՀ-ի, ինչպես նաև պետական բյուջեի կատարման ուղղությամբ տարվող աշխատանքների` ներառյալ պետական պատվերի տեղադրման (գնումների գործընթացի) ճշտության և օրինականության նկատմամբ հսկողությունը, անցկացվում են բացառապես ստուգաթերթերի հիման վրա, որոնք հաստատում է ՀՀ կառավարությունը: 
Առողջապահական և աշխատանքի տեսչական մարմինը` իր իրավասությունների շրջանակում մինչ այս վերահսկողությունն իրականացրել է  վարչական վարույթների միջոցով։ Այդուհանդերձ, տեսչական մարմնի կողմից օրենքով և կանոնադրությամբ վերապահված լիազորություններն ամբողջապես իրականացնելու համար անհրաժեշտ է Կառավարության կողմից հաստատել՝ «Հայաստանի Հանրապետությունում ստուգումների կազմակերպման և անցկացման մասին» 3-րդ հոդվածի 1.1-ին մասի պահանջից բխող ստուգաթերթերը՝ նույն օրենքով սահմանված կարգով պլանային և ոչ պլանային ստուգումներ իրականացնելու նպատակով։  Նախագծով առաջարկվում է հաստատել գործող իրավակարգավորումների համապատասխանող նոր մշակված թվով 14 ստուգաթերթ։
Ստուգաթերթերը անհրաժեշտ է ընդունել նորմատիվ իրավական ակտի ձևով՝ հիմք ընդունելով «Նորմատիվ իրավական ակտերի մասին» օրենքի 2-րդ հոդվածի 1-ին մասի 3-րդ կետի սահմանումը։

3. Կարգավորման նպատակը 
Նախագծի ընդունման նպատակն է հաստատել Առողջապահական և աշխատանքի տեսչական մարմնի կողմից վերահսկողության իրականացման ստուգաթերթերը, որոնց հիման վրա տեսչական մարմինը հնարավորություն կունենա ռիսկի վրա հիմնված ստուգումների համակարգի շրջանակներում իրականացնել տեսչական ստուգումներ:  
«Ստուգումների մասին» օրենքի 3-րդ հոդվածի 1.1-ին մասի համաձայն Ստուգաթերթերի հարցերը ձևավորվում են նվազագույն բավարարության սկզբունքի համաձայն և չեն ընդգրկում այն պահանջները, որոնց պահպանումը չի նպաստում տնտեսավարող սուբյեկտի գործունեությունից առաջացող ռիսկերի նվազեցմանը:
Նշված պահանջը ապահովելու նպատակով նախագիծը մշակող մարմնի կողմից նախապես իրականացվել է ոլորտի իրավական ակտերով սահմանված պահանջների ռիսկայնության գնահատում։ Այնուհետև, մշակված ստուգաթերթերը տնտեսավարող սուբյեկտների մոտ անցել են նախնական փորձարկում (որոշ դեպքերում՝ մեկից ավելի տնտեսավարողների մոտ) կամ դրանք քննարկվել են ոլորտի մի քանի  տնտեսավարող սուբյեկտների շրջանում , որոնց ընթացքում արձանագրվել և հաշվի են առնվել վերջիններիս դիտողություններն ու առաջարկությունները, ինչի  արդյունքում ստուգաթերթերում ներառվել են ոլորտի առավել ռիսկային հարցերը։
[bookmark: _GoBack]Հարկ է ընդգծել, որ Առողջապահական և աշխատանքի տեսչական մարմնի վերահսկողության ոլորտը բավական ընդարձակ է, և նշված 14 ստուգաթերթերը չեն ներառում տեսչական մարմնի իրավասությունների ամբողջ շրջանակը։ Զուգահեռաբար մշակվում են այլ ստուգաթերթեր, որոնք մոտ ապագայում հաստատման կներկայացվեն սույն նախագծով ընդունվելիք որոշման մեջ լրացումներ կատարելու եղանակով։
Նախագծով առաջարկվում է ռիսկի վրա հիմնված ստուգումների  ստուգաթերթերը հաստատել 4 հավելվածներով, որոնք համապատասխանաբար կներառեն Առողջապահական և աշխատանքի տեսչական մարմնի վերահսկողության 4 բնագավառները՝ 
1)	սանիտարահիգիենիկ և հակահամաճարակային բնագավառը՝ համաձայն N 1 հավելվածի,
2)	դեղերի շրջանառության և դեղագործական գործունեության բնագավառը ՝ համաձայն N 2 հավելվածի,
3)	 բժշկական օգնության և սպասարկման բնագավառը՝ համաձայն N 3 հավելվածի:
4)	աշխատողների առողջության պահպանման և անվտանգության ապահովման բնագավառում ռիսկի վրա հիմնված ստուգումների ստուգաթերթը՝ համաձայն N 4 հավելվածի:
 Ներկայացված 14 ստուգաթերթերով կվերահսկվեն՝
1.	սանիտարահիգիենիկ և հակահամաճարակային բնագավառում՝
1.	Նախադպրոցական կրթական հաստատություններում սանիտարահիգիենիկ և հակահամաճարակային բնագավառը,
2.	Ստոմատոլոգիական պրակտիկայի սանիտարահիգիենիկ և հակահամաճարակային բնագավառը,
3.	Հյուրանոցների և համանման բնակատեղերի տրամադրման ծառայությունների, հանգստյան տների գործունեության սանիտարահիգիենիկ և հակահամաճարակային բնագավառը,
2.	դեղերի շրջանառության և դեղագործական գործունեության բնագավառում
1.	Դեղերի մանրածախ առևտրի բնագավառը,
2.	Դեղերի, դեղանյութերի, հետազոտվող դեղագործական արտադրանքի արտադրության բնագավառը,
3.	բժշկական օգնության և սպասարկման բնագավառում
[bookmark: _Hlk37866210]1.	Հիվանդանոցային գործունեության (մինչև 18 տարեկան երեխաների) բնագավառը,
2.	Հիվանդանոցային գործունեության (18-ից բարձր տարիքի անձանց) բնագավառը,
3.	Մանկաբարձագինեկոլոգիական  հիվանդանոցային բժշկական օգնության և սպասարկման բնագավառը,
4.	Հոգեբուժական բժշկական օգնության և սպասարկման բնագավառը,
5.	Վերարտադրողական (ռեպրոդուկտոլոգիական) բժշկական օգնության և սպասարկման բնագավառը,
6.	Մարդու արյան և դրա բաղադրամասերի դոնորություն և փոխներարկումային բժշկական օգնության և  սպասարկման բնագավառը,
7.	Ստոմատոլոգիական պրակտիկայի բժշկական սպասարկման բնագավառը։
8. Պալիատիվ բժշկական օգնության և սպասարկման բնագավառը,

4.	աշխատողների առողջության պահպանման և անվտանգության ապահովման բնագավառում 
1.	Հանքագործական արդյունաբերության և բացահանքերի շահագործման ընթացքում աշխատողների առողջության պահպանման և անվտանգության ապահովման բնագավառը, որը աշխատանքի անվտանգության ոլորտում ամենառիսկային բնագավառն է։ ՏՄ-ի սույն թվականի տարեկան ծրագրով նախատեսված են իրականացնել մի շարք ստուգումներ։
[bookmark: _Hlk37866504]Հաշվի առնլով, որ Առողջապահության նախարարության կազմում ներկայում չի գործում առողջապահական տեսչություն և վերջինիս ստուգաթերթերը ներկայում չեն կարող կիրառելի լինել՝ Հայաստանի Հանրապետության կառավարության 2013 թվականի ապրիլի 4-ի N 349-Ն և Հայաստանի Հանրապետության կառավարության 2013 թվականի հուլիսի 4-ի N 724-Ն որոշումներն ամբողջապես ուժը կորցրած ճանաչելու հրատապությունը բացակայում է, ուստի դրա վերաբերյալ դրույթը կսահմանվի Առողջապահական և աշխատանքի տեսչական մարմնի ստուգաթերթերը հաստատելու մասին որոշման մեջ վերջին լրացումը կատարելու վերաբերյալ որոշմամբ։
4. Ակնկալվող արդյունքը
Նախագծի ընդունման արդյունքում ակնկալվում է ապահովել տեսչական մարմինների բնականոն գործունեության ընթացքի հետ կապված իրավական հիմքերը:

5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ վարչապետի աշխատակազմի տեսչական մարմինների աշխատանքների համակարգման գրասենյակի և ՀՀ առողջապահական և աշխատանքի տեսչական մարմնի  կողմից:





ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՌՈՂՋԱՊԱՀԱԿԱՆ ԵՎ ԱՇԽԱՏԱՆՔԻ  ՏԵՍՉԱԿԱՆ ՄԱՐՄՆԻ ԿՈՂՄԻՑ ԻՐԱԿԱՆԱՑՎՈՂ ՌԻՍԿԻ ՎՐԱ ՀԻՄՆՎԱԾ ՍՏՈՒԳՈՒՄՆԵՐԻ ՍՏՈՒԳԱԹԵՐԹԵՐԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԲՅՈՒՋԵԻ ԵԿԱՄՏԱՅԻՆ ԵՎ ԾԱԽՍԱՅԻՆ ՄԱՍԵՐՈՒՄ ՓՈՓՈԽՈՒԹՅՈՒՆՆԵՐԻ ՄԱՍԻՆ

«Հայաստանի Հանրապետության առողջապահական և աշխատանքի  տեսչական մարմնի կողմից իրականացվող վերահսկողության իրականացման ստուգաթերթերը հաստատելու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի էական ավելացում կամ նվազեցում չի նախատեսվում:


ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԱՌՈՂՋԱՊԱՀԱԿԱՆ ԵՎ ԱՇԽԱՏԱՆՔԻ  ՏԵՍՉԱԿԱՆ ՄԱՐՄՆԻ ԿՈՂՄԻՑ ԻՐԱԿԱՆԱՑՎՈՂ ՌԻՍԿԻ ՎՐԱ ՀԻՄՆՎԱԾ ՍՏՈՒԳՈՒՄՆԵՐԻ ՍՏՈՒԳԱԹԵՐԹԵՐԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԿԱՄ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ՄԱՍԻՆ

«Հայաստանի Հանրապետության առողջապահական և աշխատանքի  տեսչական մարմնի կողմից իրականացվող վերահսկողության իրականացման ստուգաթերթերը հաստատելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չի առաջանում:

